Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Cleddyf yr Ysbryd – Effesiaid 6: 17 (6ed o 8)
...a newyddion da Duw, sef cleddyf yr Ysbryd, yn arf yn eich llaw. 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu cleddyf (un plastig!). Llun y milwr Rhufeinig fel o’r blaen.
.....
Rydyn ni wedi edrych ar nifer o ddarnau o arfwisg y milwr....

Ewch dros yr hanesion blaenorol yn gryno – belt gwirionedd; cyfiawnder fel llurig; rhannu’r newyddion da am heddwch gyda Duw fel esgidiau am ein traed; tarian ffydd; y gobaith sicr y cawn ein hachub ac y byddwn yn mynd i’r nefoedd yn y diwedd yn helmed ar ein pen.

Os rhestra i popeth dyn ni wedi sôn amdano – y belt, y llurig, yr esgidiau, y darian a’r helmed, fedrwch chi feddwl am rywbeth sy’n gyffredin i bob un ohonyn nhw? (Cwestiwn anodd! – ateb = I amddiffyn mae’r cyfan, nid i ymosod.)

Be oedd y milwr Rhufeinig yn ddefnyddio pan oedd o eisiau ymosod? Ei gleddyf.

Mae cleddyf Duw’n gleddyf arbennig – nid cleddyf i ladd pobl ydy o, ond cleddyf yr Ysbryd Glân, cleddyf Gair Duw. Mae geiriau Duw yn nerthol a phwerus. Nid geiriau cyffredin sydd yn y Beibl ond geiriau byw; geiriau sy’n gallu gwneud pethau anhygoel am fod Duw y tu ôl iddyn nhw. Mae Ysbryd Glân Duw ar waith drwy ei eiriau. Be ydyn ni i fod i’w wneud hefo’r hanesion sydd yn y Beibl?

Dw i am ofyn cwestiwn i ti...be wyt ti’n wneud pan gei di newyddion da? Pa fath o newyddion da wyt ti wedi gael yn ddiweddar....gest ti £1 am fod dy ddant di wedi disgyn allan? Wnest ti gael marciau da mewn prawf? Wnest ti’n well nag arfer mewn ras? Pan dw i’n cael newyddion da mi fydda i’n dweud wrth bobl eraill – “Hei, wnes i ffeindio £5 tra’n hwfro tu ôl i’r soffa!” neu “Ges i DSi ar fy mhen-blwydd!” Mae yna rywbeth arbennig am newyddion da...dyn ni eisiau ei rannu fo hefo pobl eraill. Mae hyn hefyd yn wir am eiriau Duw yn y Beibl – mae’r Beibl i gyd yn newyddion da am Iesu Grist a dylai Cristnogion gyhoeddi’r newyddion da.
Os darllena i stori Sali Mali, neu Tudur Budr i chi, neu os darllenwch chi Young Bond neu un o lyfrau Jaqueline Wilson, dw i’n siŵr y gwnewch chi fwynhau, ond fydd eich bywyd chi ddim yn newid. Ond, mae Gair Duw yn y Beibl yn llawn o wybodaeth am Iesu ac am addewidion arbennig Duw. Mae’r geiriau yma’n ddigon i newid bywydau pobl am byth am fod nerth Duw ynddyn nhw; nerth yr Ysbryd Glân.

Sut ydyn ni i fod i ddefnyddio Gair Duw yn ein bywyd? Defnyddio Gair Duw yn erbyn y gelyn – dysgu adnodau a’u defnyddio nhw (rhowch esiampl). 

(Os dymunwch medrwch chi ychwanegu - Iesu ydy Gair Duw – Ioan 1:14, ‘Daeth y Gair yn berson o gig a gwaed; daeth i fyw yn ein plith ni. Gwelon ni ei ysblander dwyfol, ei ysblander fel Mab unigryw wedi dod oddi wrth y Tad’.)

Gweddi

Diolch i ti am yr arfwisg wyt ti wedi ei baratoi ar ein cyfer. Helpa ni i ddefnyddio dy Air di fel cleddyf  - i agor meddyliau pobl i weld y gwir am Iesu Grist a’i gariad. Helpa ni i gofio fod dy eiriau di yn nerthol a byw. Helpa ni i gyhoeddi y newyddion da sydd yn y Beibl.  Yn enw Iesu, Amen.

